
ქალაქ ბორჯომის გენერალური გეგმისა და განაშენიანების გეგმის სტრატეგიული გარემოსდაცვითი 
შეფასების ანგარიშსა და სტრატეგიული დოკუმენტის პროექტებზე რეკომენდაციების გაცემის შესახებ

სსიპ სივრცითი და ქალაქთმშენებლობითი განვითარების სააგენტომ „გარემოსდაცვითი შეფასების 
კოდექსით“ (შემდგომ - კოდექსი) გათვალისწინებული რეკომენდაციების მიღების  მიზნით, 2025 წლის 16 
სექტემბერს სსიპ გარემოს ეროვნულ სააგენტოში (შემდგომ - სააგენტო) წარმოადგინა ქალაქ ბორჯომის 
გენერალური გეგმა, განაშენიანების გეგმა და სტრატეგიული გარემოსდაცვითი შეფასების (შემდგომ - სგშ) 
ანგარიში, თანდართულ დოკუმენტაციასთან ერთად.

კოდექსის შესაბამისად, წარმოდგენილი  სტრატეგიული დოკუმენტის პროექტი, სგშ-ის ანგარიში, 
თანდართული დოკუმენტაცია და საჯარო განხილვის ჩატარების შესახებ ინფორმაცია განთავსდა 
გარემოსდაცვით საინფორმაციო პორტალზე https://ei.gov.ge/ka/info/c6a2262e-8fa2-47a4-9f2c-5f3eac554173. 
აღნიშნული დოკუმენტაცია ასევე გაეგზავნა ქალაქ ბორჯომის მუნიციპალიტეტის მერიას, შესაბამის 
საინფორმაციო დაფასა და ოფიციალურ ვებგვერდზე განთავსების მიზნით.

კოდექსის შესაბამისად, ქალაქ ბორჯომის გენერალური გეგმისა და განაშენიანების გეგმის კონცეფციასა და 
სგშ-ის სკოპინგის განცხადებაზე სააგენტოს 01/11/2024 წ. №624/ს ბრძანებით გაიცა სგშ-ის სკოპინგის 
დასკვნა, რომლითაც განისაზღვრა სგშ-ის ანგარიშის მომზადებისთვის საჭირო კვლევების, მოსაპოვებელი 
და შესასწავლი ინფორმაციის ჩამონათვალი.

ქალაქ ბორჯომის გენერალური გეგმისა და განაშენიანების გეგმის სტრატეგიული გარემოსდაცვითი 
შეფასების ანგარიშსა და სტრატეგიული დოკუმენტის პროექტებზე ექსპერტიზის ჩატარების მიზნით, 
სააგენტოს 2025 წლის 25 სექტემბრის 548/ს ბრძანების საფუძველზე შეიქმნა შესაბამისი საექსპერტო 
კომისია.

სტრატეგიული დოკუმენტის სგშ-ის ანგარიში მოიცავს ინფორმაციას როგორც დამგეგმავი ორგანოს 
შესახებ, ასევე სტრატეგიული გარემოსდაცვითი შეფასებით გათვალისწინებული პროცედურებისა და 
დოკუმენტით განსაზღვრული ღონისძიებების თაობაზე. ანგარიშში მოცემულია სტრატეგიული 
დოკუმენტის მომზადების საფუძველი და მიზნები, განხილულია სხვა სტრატეგიულ დოკუმენტებთან 
კავშირი.

ქალაქი ბორჯომი მდებარეობს მდინარე მტკვრის ხეობაში, თრიალეთის და მესხეთის ქედებს შორის. 
ჩრდილოეთიდან და აღმოსავლეთიდან ესაზღვრება შიდა ქართლი, სამხრეთიდან ქვემო ქართლის ბარი, 
ჯავახეთის ზეგანი და ზემო ხრამის პლატო, ხოლო დასავლეთიდან ახალციხის ქვაბული და აჭარა-

იმერეთის ქედის ჩრდილო ფერდობები. დოკუმენტის თანახმად, გეგმარებითი არეალის ფართობი 
წარმოდგენილი shp ფაილების თანახმად შეადგენს 765.5 ჰა-ს. 

სგშ-ის ანგარიშში  ქალაქ ბორჯომის განვითარების სტრატეგიულ ალტერნატივებთან ერთად ასევე 
განხილულია  ნულოვანი ალტერნატივა, რომელიც გულისხმობს ქალაქის განვითარებას არსებულ 
პირობებში და სტრატეგიული დოკუმენტით გათვალისწინებული გადაწყვეტების არგანხორციელებას.

სგშ-ის ანგარიშის თანახმად წარმოდგენილია განვითარების სამი პრიორიტეტული ალტერნატივა:
I ალტერნატივა - ლანდშაფტის დაცვის პრიორიტეტული განვითარება;
II ალტერნატივა - ეკონომიკური განვითარების პრიორიტეტი;
III ალტერნატივა - ადგილობრივი საჭიროებების პრიორიტეტული (სოციალური ბაზის შექმნა) 
განვითარება. 

ანალიზის შედეგად პრიორიტეტი მიენიჭა სამივე ალტერნატივას, რადგან მოცემული პრიორიტეტები 
ხელს შეუწყობს  ქალაქის სოციალური გარემოსდაცვითი და ეკონომიკური პირობების გაუმჯობესებას 
და  შესაბამისად, მათი განხორციელება ქალაქისთვის დადებით ეფექტთან იქნება დაკავშრებული.

დოკუმენტის თანახმად, განვითარების სტრატეგიის ალტერნატივები გაანალიზდა მრავალფაქტორული 
SWOT ანალიზის მეშვეობით, სადაც გამოიკვეთა თითოეული ალტერნატივის  მნიშვნელობა და შეირჩა 
ალტერნატივების ჰიბრიდული ვარიანტი, რომელიც მოიცავს თითოეული ალტერნატივიდან 
ქალაქთმშენებლობის ღონისძიებების  ელემენტებს. ჰიბრიდულ ვარიანტში პრიორიტეტი მიენიჭა 
ბუნებრივი გარემოს გაჯანსაღებას და გარემოსდაცვითი რისკების შემცირებას.

დოკუმენტის თანახმად, განაშენიანების გეგმის კონცეფციაში დეტალურად განისაზღვრა  ტერიტორიების 
განვითარების პირობები და ცვლილებების სახით აისახა გენერალურ გეგმაში. შესაბამისად, 
წარმოდგენილ გენერალური გეგმის პროექტში გათვალისწინებულია  განაშენიანების გეგმით დადგენილი 
რეჟიმები.

წარმოდგენილი დოკუმენტაციის თანახმად, ქალაქ ბორჯომისთვის გენერალური გეგმით განისაზღვრება 
ფუნქციური - სამშენებლო და არასამშენებლო (ბუნებრივ-ლანდშაფტური ტერიტორია; გამწვანებული 
ტერიტორია; სატყეო ტერიტორია; ჰიდროგრაფიული ქსელის ტერიტორია); საცხოვრებელი (სზ); 
შერეული (შზ); ინდუსტრიული (იზ) და სპეციალური (სპზ) ზონები.

სტრატეგიული დოკუმენტის თანახმად, განაშენიანების გეგმით განისაზღვრება შემდეგი ფუნქციური 
ქვეზონები: სააგარაკე-საცხოვრებელი ზონა (სზ-1); დაბალი ინტენსივობის საცხოვრებელი ზონა (სზ-2); 
საშუალო ინტენსივობის საცხოვრებელი ზონა (სზ-3); მაღალი ინტენსივობის საცხოვრებელი ზონა (სზ-4); 
ცენტრის ზონა (შზ-2); საქმიანი ზონა (შზ-3); საკურორტო-სარეკრეაციო ზონა (შზ-4); კომერციული ზონა 
(შზ-5); ცენტრის ზონა 2 (შზ-6); საკურორტო-სარეკრეაციო ზონა 2 (შზ-7); საწარმოო ზონა (იზ-1); 
მულტიფუნქციური საგანმანათლებლო ზონა (სპზ-3). ასევე განისაზღვრება არასამშენებლო  (ბუნებრივ-
ლანდშაფტური ტერიტორია; გამწვანებული ტერიტორია; სატყეო ტერიტორია; ჰიდროგრაფიული ქსელის 
ტერიტორია); სატრანსპორტო; სარკინიგზო და საინჟინრო ტერიტორიები.
წარმოდგენილი სტრატეგიული დოკუმენტაციის თანახმად, შეზღუდვის არეალები ორივე სტრატეგიული 
დოკუმენტისთვის მოიცავს: კულტურული მემკვიდრეობის ძეგლების ფიზიკური და ვიზუალური დაცვის 
არეალებს; მდინარის წყალდაცვით ზოლს; რკინიგზის გასხვისების ზოლს; სასაფლაოების სანიტარული 
დაცვის ზონას; ელექტრული ქსელების ხაზობრივი ნაგებობების დაცვის ზონას; გეოდინამიკური 
საფრთხეების ზონას (დაბალი, საშუალო და მაღალი); მდ. მტკვრის დატბორვის არეალს; კურორტის 
სანიტარული დაცვის ზონა 1-ს (დამუშავების პროცესშია სანიტარული დაცვის მე-2 და მე-3 ზონები).

წარმოდგენილი დოკუმენტაციის თანახმად, საკვლევი ტერიტორიის ფარგლებში გამოიყო განაშენიანების 
დეტალური გეგმის (შემდგომ - გდგ)  6 არეალი რომელთა ჯამური ფართობი 70,9 ჰა, ესენია: სოფელი 



ლიკანი - 2.5 ჰა; გომნა - 5 ჰა; ლიკანი - 35.6 ჰა; პლატო 1 (კომპოზიტორთა სახლის ტერიტორია) – 10.6 ჰა; 
პლატო 2 – 5.5 ჰა; ვაშლოვანა - 11.7 ჰა.

წარმოდგენილი დოკუმენტაციის შესაბამისად გამოიყო შემდეგი საუბნო ერთეულები:

ცენტრი - წარმოდგენილია   შზ-2 და შზ-6 ქვეზონით. შეზღუდვა გავრცელებულია მდ. მტკვრის 
წყალდაცვით ზოლსა და დატბორვის არეალში. დადგენილია კულტურული მემკვიდრეობის ძეგლების და 
სანიტარული დაცვის ზონები. გავრცელებულია გეოდინამიკური საფრთხეების ყველა რისკის ზონა. 
მნიშვნელოვანი ქალაქთმშენებლობითი ღონისძიებაა ველობილიკების მაგისტრალური ქსელის მოწყობა 
რომელიც ქალაქის სამხრეთ და ჩრდილოეთ ნაწილებს ერთმანეთთან დააკავშირებს. ასევე, 
რეაბილიტაციისთვის იდენტიფიცირებულია 2 სატრანსპორტო კვანძი (ავტოსადგურის მიმდებარე 
ტერიტორია და რუსთაველის მოედანი). 
კოკინაკი - წარმოდგენილია სზ-1 და სზ-2 ქვეზონით, უბნის სამხრეთით  არსებული ნაწილი ხვდება 
ცენტრის ზონაში, რომელიც წარმოდგენილია შზ-2 ზონით. გავრცელებულია გეოდინამიკური 
საფრთხეების ყველა ზონა, განსაკუთრებით მაღალი და საშუალო საფრთხის ზონები. კულტურული 
მემკვიდრეობის ძეგლი - გოგიას ციხე (შესაბამისი დაცვის არეალებით). ძირითადი ქალაქთმშენებლობითი 
ღონისძიებაა არსებული ხევის მოწესრიგება და ქუჩის გეომეტრიის სტანდარტიზაცია.
გურამიშვილი - წარმოდგენილია შზ-2; შზ-6; სზ-1 და სზ-2 ქვეზონებით. გეოდინამიკური საფრთხეებიდან 
გავრცელებულია ყველა ზონა. აღნიშნულ უბანში ხვდება კურორტის სანიტარული დაცვის ზონა 1, 
ჩრდილოეთით რკინიგზის გასხვისების ზოლი, სამხრეთით ელექტრო გადამცემი ხაზის ბუფერი და 
კულტურული მემკვიდრეობის ძეგლების დაცვის არეალები. ძირითადი ქალაქთმშენებლობითი 
ღონისძიებაა ველობილიკების ქსელის მოწყობა. დაგეგმილია ორი სარეაბილიტაციო სატრანსპორტო 
კვანძის რეაბილიტაცია (კოსტავას მოედანი და კოსტავას ქუჩა რკინიგზის სადგურის წინ).
პარკის უბანი - წარმოდგენილია შზ-2 და შზ-6 ქვეზონა. გეოდინამიკური საფრთხეებიდან გვხვდება 
მხოლოდ მაღალი რისკის ზონა. მდ. მტკვრის დატბორვის არეალში ხვდება უბნის ჩრდილოეთით 
არსებული რკინიგზის ნაწილი. ქალაქთმშენებლობითი ღონისძიებებია მარჯვენა სანაპიროზე 
ნაპირსამაგრის სამუშაოების განხორციელება. დაგეგმილია სატრანსპორტო კვანძის რეაბილიტაცია 
(კოსტავას, 9 აპრილისა და ერეკლეს ქუჩების კვეთა).
პარკი - წარმოდგენილია სპზ-2. გეოდინამიკური საფრთხეებიდან გავრცელებულია საშუალო და მაღალი 
რისკის ზონები.
ფაფა - წარმოდგენილია შზ-2; შზ-6; სზ-1; სზ-2 და სზ-3 ქვეზონა. უბნის ჩრდილოეთით მდებარე 
მინერალური წყლების საბადოებისთვის განსაზღვრულია  სპეციალური  ზონა  2 (სპზ-2). ამ უბანში 
გავრცელებულია გეოდინამიკური საფრთხეების სამივე ზონა, განსაკუთრებით საყურადღებოა მარჯვენა 
სანაპიროზე არსებული  განაშენიანების არეალი, რომელზეც ვრცელდება დატბორვის არეალი. 
ტერიტორიაზე ვრცელდება რკინიგზისა და ელექტროგადამცემი ხაზის ბუფერი, ასევე სანიტარული 
დაცვის ზონა 1. ქალაქთმშენებლობის ღონისძიებებია ჩრდილო-დასავლეთით არსებული საფეხმავლო 
ხიდის სამანქანო ხიდად გადაკეთება და ახალი საფეხმავლო ხიდის მოწყობა ლიკანის მიმართულებით. 
პლატო - წარმოდგენილია შზ-4; შზ-7 და სპზ-2 ქვეზონა. აღნიშნულ უბანშიც გავრცელებულია 
გეოდინამიკური საფრთხეების სამივე ზონა.
ახალშენი - წარმოდგენილია შზ-3; სზ-3 და სზ-2 ქვეზონა. გეოდინამიკური საფრთხეების რისკის ზონა 
მდინარის სანაპიროს არეალში მაღალია, ხოლო დანარჩენ ტერიტორიაზე დაბალი. მინერალური წყლის 
საბადოს ირგვლივ მოქმედებს სანიტარული დაცვის ზონა 1.  
ლიკანი -  წარმოდგენილია სზ-3; შზ-4 და შზ-7 ქვეზონა. აღნიშნულ ტერიტორიაზე გეოდინამიკური 
საფრთხეების ზონებიდან გვხვდება სამივე ზონა. კულტურული მემკვიდრეობის ძეგლის სახით 
აღსანიშნავია რომანოვების სასახლე და ლიკანის პარკში არსებული რამდენიმე ობიექტი. 
ქალქთმშენებლობითი ღონისძიებებია ავტოსადგომის მოწყობა  და საფეხმავლო კავშირების გაძლიერება.
სოფ. ლიკანი -  წარმოდგენილია შზ-6; სზ-3; სზ-2 და სზ-1 ქვეზონა. მდ. ლიკანისხევის გასწვრივ 
გავრცელებულია გეოდინამიკური საფრთხეების მაღალი საფრთხის ზონა, ხოლო დანარჩენ 
ტერიტორიაზე საფრთხის საშუალო ზონა. ჩრდილოეთით წარმოდგენილია სასაფლაოსა და მინერალური 
წყლების საბადოს სანიტარიული დაცვის ზონები. სოფელ ლიკანში გვხვდება კულტურული 
მემკვიდრეობის უძრავი ძეგლების ჯგუფი. ქალაქთმშენებლობითი ღონისძიებებია მობილობის 



გაუმჯობესება, საგზაო ინფრასტრუქტურისა და ახალი საბავშვო ბაღის მოწყობა. გდგ არეალის 
განვითარება განისაზღვრა სააგარაკე ტიპის დანიშნულებით სზ-1.
გომნა - წარმოდგენილია შზ-4 ქვეზონა. გეოდინამიკური საფრთხეებიდან თანაბრადაა გავრცელებული 
სამივე საფრთხის ზონა. მდ. მტკვრის დატბორვის სავარაუდო არეალში მოქცეულია აქ არსებული 
სასაფლაო. ვრცელდება რკინიგზისა და ელექტროგადამცემი ხაზის ბუფერული ზონები. 
ქალაქთმშენებლობის ღონისძიებებია სამანქანო ხიდის მშენებლობა და ნაპირსამაგრი სამუშაოების 
განხორციელება. აღნიშნული არეალი უნდა განვითარდეს განაშენიანების დეტალური გეგმის ფარგლებში.
ჩარხისწყალი -  წარმოდგენილია სზ-2; სზ-3; შზ-3 და იზ-1 ქვეზონა. მიეკუთვნება მაღალი გეოდინამიკური 
საფრთხის რისკის ზონას. შეზღუდვა გავრცელებულია ე.წ. „კუკუშკის“ მთელ ხაზზე. 
ქალაქთმშენებლობითი ღონისძიებებიდან აღსანიშნავია შენობა-ნაგებობების რეაბილიტაცია, ქუჩების 
პარამეტრების კორექტირება და ავტოსადგომის, საბავშვო ბაღისა და ახალი სადგურის მოწყობა 
(რკინიგზის აღდგენის პროცესში). 
არდაგანი -  წარმოდგენილია სზ-2; სზ-4; იზ-1 და შზ-7 ქვეზონა. ტერიტორია დაფარულია მაღალი 
გეოდინამიკური საფრთხის ზონით. შეზღუდვა გავრცელებულია ე.წ. „კუკუშკის“ მთელს ხაზზე. 
ქალაქთმშენებლობის ღონისძიება გულისხმობს ახალი სკოლისა და ბაღის განთავსებას.
ვაშლოვანა - წარმოდგენილია  სზ-1; სზ-2; სზ-3 და შზ-5 ქვეზონა. გეოდინამიკური საფრთხეების 
რისკის ზონა საშუალოა მთელ უბანზე. სავარაუდო დატბორვის არეალი არ ფარავს ნაშენ ტერიტორიებს. 
შეზღუდვის ზონები წარმოდგენილია კურორტის სანიტარული დაცვის ზონა 1-ის და კულტურული 
მემკვიდრეობის ძეგლების დაცვის არეალებით. ქალაქთმშენებლობის ღონისძიებაა ნაპირსამაგრის 
სამუშაოების განხორციელება, ახალი სკოლის და ბაღის მშენებლობა, მობილობის გაუმჯობესება. 
ახალი კოლეჯი - წარმოდგენილია სზ-2; სზ-4; იზ-1 და სზპ-3 ქვეზონა. გეოდინამიკური საფრთხეებიდან 
წარმოდგენილია საშუალო და მაღალი საფრთხის ზონები. სამხრეთ ნაწილში გავრცელებულია 
დატბორვის არეალი. ქალაქთმშენებლობითი  ღონისძიებები მოიცავს მობილობის გაუმჯობესებას, 
ავტოსადგომის მოწყობას და ნაპირსამაგრის სამუშაოებს. სგშ-ის ანგარიშში თითოეული უბნისთვის 
წარმოდგენილია კონკრეტული ქალაქთმშენებლობითი ღონისძიებების დეტალური ცხრილი.

სგშ-ის ანგარიშში წარმოდგენილია ინფორმაცია სტრატეგიული დოკუმენტის განხორციელების არეალის 
(ბორჯომის) გარემოს ზოგადი აღწერა, კერძოდ: დახასიათებულია
მუნიციპალიტეტის კლიმატური და ჰიდროლოგიური პირობები, გეოლოგიური გარემო,  სეისმური 
ნორმები, ბიომრავალფეროვნება, სასარგებლო წიაღისეული. აგრეთვე, აღწერილია საპროექტო არეალის 
დაცული ტერიტორიები, სოციალურ-დემოგრაფიული მახასიათებლები, კულტურული მემკვიდრეობა და 
სხვა.

წარმოდგენილი დოკუმენტაციის თანახმად, გეომორფოლოგიური თვალსაზრისით გამოკვლეული 
ტერიტორია შედის სამხრეთ საქართველოს მთიანეთის ზონაში, ფორმირებულია დენუდაციურ-
ეროზიული პროცესებით და ხასიათდება რთული და მრავალგვარი რელიეფით.

სგშ-ის ანგარიშის თანახმად, საკვლევი ტერიტორია ხასიათდება რთული გეოლოგიურ-
გეომორფოლოგიური და ლანდშაფტური თავისებურებებით, რომელიც ვლინდება ისეთი გეოდინამიკური 
მოვლენების სახით როგორიცაა: გამოფიტვა, მეწყერები, ზვავები და ჩამონაშალები, ეროზია, სელები 
(ღვარცოფები) და სხვა. 

შესწავლილ ტერიტორიაზე საინჟინრო-გეოლოგიური პირობების სირთულის მიხედვით გვხდება 
მარტივი, საშუალო და რთული უბნები. დასახლებული უბნების ტერიტორია ძირითადად 
წარმოდგენილია მარტივი და საშუალო სირთულის საინჟინრო-გეოლოგიური პირობებით.

საკვლევი ტერიტორია   გამოირჩევა მომეტებული სეისმურობით და ხასიათდება საკმაოდ ხშირად 
განმეორებადი მიწისძვრებით. საქართველოს ტერიტორიის ზოგადი სეისმური დარაიონების სქემის 
მიხედვით, საკვლევი  ტერიტორია მდებარეობს სეისმურობის 8 ბალიანი ზონის ფარგლებში.



სგშ-ის ანგარიშის თანახმად აუცილებელია ახალი მშენებლობებისათვის ფართობების დაგეგმვა-გამოყოფა 
განხორციელდეს გეომორფოლოგიური თავისებურებების, ჰიდროგრაფიული ქსელისა და საშიში 
გეოდინამიკური მოვლენების გავრცელების უბნების  გათვალისწინებით. 

ბორჯომის მუნიციპალიტეტის ტერიტორიაზე ნარჩენების მართვას ა(ა)იპ „ბორჯომის დასუფთავება და 
კეთილმოწყობის“ სამსახური და სსიპ „ბაკურიანის განვითარების სააგენტო“ უზრუნველყოფს. 
შეგროვებული ნარჩენების ტრანსპორტირება ხორციელდება, ბორჯომ-ბაკურიანის საავტომობილო გზის 
მიმდებარედ, სოფელ დაბასთან არსებულ გადამტვირთავ სადგურში. გადამტვირთი სადგურიდან 
ნარჩენების ტრანსპორტირებას ქალაქ ხაშურის ნაგავსაყრელზე უზრუნველყოფს შპს „საქართველოს მყარი 
ნარჩენების მართვის კომპანია“.

სსიპ ეროვნული სატყეო სააგენტოს ინფორმაციით, საკვლევი არეალის მთლიანი (765,5 ჰა) ფართობიდან, 
„სახელმწიფო ტყის ფონდის საზღვრების დადგენის შესახებ“ საქართველოს მთავრობის 2011 წლის 4 
აგვისტოს №299 დადგენილებით დამტკიცებული სახელმწიფო ტყის ფონდის საზღვრების მიხედვით, 1 
250 674 კვ.მ (125 ჰა) წარმოადგენს სახელმწიფო ტყეს. კერძოდ, ბორჯომის სატყეო უბნის: ჩარხისწყლის 
სატყეოს N18-21 და ბორჯომის სატყეოს N1; 2; 20-23 კვარტლებს.

ქალაქი ბორჯომი ცნობილია მინერალური წყლის რესურსებით. ბორჯომის ნახშირმჟავა მინერალური 
წყლის საბადო მდებარეობს აჭარა-თრიალეთის ნაოჭა სისტემის ცენტრალურ ნაწილში, აჭარა-იმერეთისა 
და თრიალეთის ქედებს შორის, რომელიც გადაკვეთილია მდ. მტკვრის ხეობით. ამჟამად ბორჯომის 
მინერალური წყლის საბადო მოიცავს სამ უბანს: ცენტრალურს, ლიკანის და ვაშლოვანი-ყვიბისის. 
მინერალური წყლების საბადოს გააჩნია სანიტარული დაცვის სამი  ზონა სადაც წარმოებს სპეციალური 
რეჟიმები, ესენია:

 სანიტარიული დაცვის პირველი (მკაცრი რეჟიმის) ზონა;
 სანიტარიული დაცვის მეორე (შეზღუდული რეჟიმის) ზონა;
 სანიტარიული დაცვის მესამე (სამეთვალყურეო) ზონა; 

სგშ-ის ანგარიშის თანახმად,  მდ. მტკვრის 13  კვეთზე (ხერთვისი, ვარძია, ბორჯომი, ხაშური, ქარელი, 
გორი, ზაჰესი, ვახუშტის ხიდი, მეტეხის ხიდი, სოფ. მინაძე, სოფ. წნისი, გაჩიანი და რუსთავი) შესწავლილი 
იქნა ზედაპირული წყლის  ხარისხი, სადაც შესაბამისი მაჩვენებლების ანალიზის შდეგები, აღებულ 
ნიმუშებში  არ აღემატებოდა ზღვრულად დასაშვებ კონცენტრაციებს. ასევე,  შემოწმდა ქალაქ ბორჯომის 
სხვადასხვა უბანში სასმელი წყლის ხარისხი, რომლის პარამეტრებიც აკმაყოფილებს სასმელი წყლის 
ტექნიკური რეგლამენტის მოთხოვნებს. 

სგშ-ის ანგარიშში წარმოდგენილია ინფორმაცია ატმოსფერული ჰაერის ხარისხისა და ხმაურის დონის 
შესახებ. საკვლევი არეალი საწარმოო ობიექტების სიმრავლით არ გამოირჩევა და დაბინძურება 
ძირითადად მობილური წყაროებიდან (ავტოტრანსპორტი) ხორციელდება. მტვრის კონცენტრაციის და 
ხმაურის დონეების ინსტრუმენტული გაზომვები ხუთ წერტილში ჩატარდა, სადაც  მტვრის კონცენტრაცია 
ნორმის ფარგლებშია, ხოლო ხმაურის დონე ზღვრულად დასაშვებ ნორმებს აჭარბებს, რაც ძირითად 
შემთხვევაში განპირობებულია ავტოტრანსპორტით.

სგშ-ის ანგარიშის მიხედვით, სტრატეგიული დოკუმენტის განხორციელების პროცესში  ტრანსსასაზღვრო 
ზემოქმედება მოსალოდნელი არ არის, თუმცა  აუცილებელია, როგორც ქალაქისთვის, ისე გდგ 
არეალებისთვის გამართული საკანალიზაციო ქსელის და შესაბამისი გამწმენდი ნაგებობის  მოწყობა 
(რადგან აღნიშნული პრობლემა გავლენას ახდენს მდ. მტკვრის  ხარისხზე), რაც დადებითად აისახება 
წყალარინების სისტემისა და შესაბამისად, მდ. მტკვრის ხარისხის გაუმჯობესებაზე. ამჟამად ქალაქ 
ბორჯომს ჩამდინარე წყლების გამწმენდი ნაგებობა არ გააჩნია, თუმცა გაერთიანებული წყალმომარაგების 
კომპანიის მიერ ქალაქ ბორჯომისთვის იგეგმება შესაბამისი გამწმენდი ნაგებობისა და ჩამდინარე წყლების 
მართვის ქსელის გამართვა.



სგშ-ის ანგარიშში ასახულია სტრატეგიული დოკუმენტის განხორციელებით მოსალოდნელი უარყოფითი 
ზემოქმედების აცილებისათვის საჭირო შემარბილებელი ღონისძიებები და რეკომენდაციები. ანგარიშის 
თანახმად, აღნიშნული რეკომენდაციები და შემარბილებელი ღონისძიებები საჭიროებს პერიოდულ 
მონიტორინგს (სტრატეგიული დოკუმენტის მოქმედების პერიოდში), რათა დაზუსტდეს 
შემოთავაზებული შემარბილებელი ღონისძიებების/რეკომენდაციების განხორციელების ეფექტურობა და 
საჭიროების შემთხვევაში მოხდეს მათი ცვლილება/კორექტირება. სგშ-ის ანგარიშში ასევე ასახულია 
სტრატეგიული დოკუმენტის განხორციელებისას გარემოსდაცვით მონიტორინგს დაქვემდებარებული 
საკითხები და წარმოდგენილია სტრატეგიული დოკუმენტით გათვალისწინებული ღონისძიებების 
განხორციელების გეგმა-გრაფიკი.

სგშ-ის ანგარიშის საჯარო განხილვა ჩატარდა 2025 წლის 31 ოქტომბერს ქალაქ ბორჯომში,  კულტურისა 
და ხელოვნების ცენტრის შენობაში. საჯარო განხილვას ესწრებოდნენ სსიპ გარემოს ეროვნული სააგენტოს, 
სსიპ სივრცითი და ქალაქთმშენებლობითი განვითარების სააგენტოს, ა(ა)იპ „სითი ინსტიტუტი 
საქართველოსა“ და ბორჯომის მინიციპალიტეტის მერიისა და საკრებულოს წარმომადგენლები, ასევე 
ადგილობრივი მოსახლეობა. საჯარო განხილვაზე დამსწრე საზოგადოების მხრიდან სგშ-ის ანგარიშთან 
დაკავშირებით შენიშვნები არ გამოთქმულა.

ქალაქ ბორჯომის გენერალური გეგმა, განაშენიანების გეგმა და სტრატეგიული გარემოსდაცვითი 
შეფასების  ანგარიში და თანდართული დოკუმენტაცია განხილვის მიზნით გაეგზავნა სსიპ კულტურული 
მემკვიდრეობის დაცვის ეროვნულ სააგენტოს და სსიპ საქართველოს ტურიზმის ეროვნულ 
ადმინისტრაციას. საქართველოს ტურიზმის ეროვნულ ადმინისტრაციისგან დოკუმენტთან 
დაკავშირებით შენიშვნების წარმოდგენის შემთხვევაში დამატებით ეცნობება დამგეგმავ ორგანოს. 
საზოგადოების მხრიდან სტრატეგიული დოკუმენტის თაობაზე შენიშვნები და მოსაზრებები სააგენტოში 
არ წარმოდგენილა.

წარმოდგენილი დოკუმენტაცია გარემოსდაცვითი შეფასების სხვადასხვა მიმართულებით განიხილეს 
შესაბამისმა ექსპერტებმა და სპეციალისტებმა, რომელთა დასკვნებისა და „გარემოსდაცვითი შეფასების 
კოდექსის“ 27-ე მუხლის საფუძველზე,

ვბრძანებ:

1. გაიცეს რეკომენდაცია ქალაქ ბორჯომის გენერალური გეგმისა და განაშენიანების გეგმის სტრატეგიული 
გარემოსდაცვითი შეფასების ანგარიშსა და სტრატეგიული დოკუმენტის პროექტებზე   და სტრატეგიული 
გარემოსდაცვითი შეფასების ანგარიშზე;
2. სტრატეგიული დოკუმენტით განსაზღვრული ღონისძიებების დაგეგმვისა და განხორციელებისას 
გათვალისწინებული იქნეს შემდეგი საკითხები:

 საქართველოს კანონმდებლობით დადგენილი მოთხოვნები და სტანდარტები, მათ შორის, 
„გარემოსდაცვითი შეფასების კოდექსის“ I ან/და II დანართით გათვალისწინებული საქმიანობების 
განხორციელების შემთხვევაში დაცული იქნეს კოდექსის მოთხოვნები. ასევე, „ტყის კოდექსის“, 
„წყლის შესახებ“ და „დაცული ტერიტორიების სისტემის შესახებ“ საქართველოს კანონებისა და 
„ტექნიკური რეგლამენტი-ბორჯომ-ხარაგაულის დაცული ტერიტორიების, ქცია-ტაბაწყურის 
აღკვეთილის და გოდერძის ნამარხი ტყის ბუნების ძეგლის მენეჯმენტის გეგმის დამტკიცების 
თაობაზე” საქართველოს მთავრობის 2022 წლის 15 თებერვლის №71 დადგენილების მოთხოვნები; 

 დასაბუთდეს სგშ-ის ანგარიშში ასახული, გეოდინამიკური თვალსაზრისით მაღალი რისკის მქონე 
უბნებში მშენებლობებისა და ეკონომიკური აქტივობების აკრძალვის (შემარბილებელი ღონიძიება) 
საჭიროება;

 დაზუსტდეს მდინარე მტკვრის მიმდებარე ვაკე ტერიტორიებზე მაღალი საფრთხის ზონის 
მინიჭების საკითხი, რომელზეც არ ვრცელდება დატბორვის არეალი (მაგალითად, უბანი ფაფა). 
ამასთან, მის მიღმა არსებულ ფერდობს მინიჭებული აქვს დაბალი საფრთხის კატეგორია. 
შესაბამისად, საჭიროა გადაიხედოს გეოდინამიკური საფრთხეების ზონირების მეთოდოლოგია;



 საჭიროა განსაკუთრებული ყურადღება გამახვილდეს დოკუმენტში წარმოდგენილი, 
სტრატეგიული დოკუმენტის განხორციელებით გამოწვეული შესაძლო უარყოფითი 
ზემოქმედებების თავიდან აცილების, შერბილებისა და კომპენსირებისათვის საჭირო 
ღონისძიებების შესრულებაზე, ასევე განაშენიანებას დაქვემდებარებულ ტერიტორიებზე 
არსებული წყალსადინარების ღვარცოფულ ბუნებაზე;

 ქალაქში წარმოქმნილი ნარჩენების მართვა უნდა განხორციელდეს ნარჩენების მართვის კოდექსისა 
და მისგან გამომდინარე კანონქვემდებარე ნორმატიული აქტების მოთხოვნების, ნარჩენების 
მართვის ეროვნული სტრატეგიისა და ეროვნული სამოქმედო გეგმის შესაბამისად. აგრეთვე 
გათვალისწინებული უნდა იქნეს ნარჩენების სეპარირებული შეგროვების სისტემის  დანერგვა და 
გამართული ფუნქციონირება, “მუნიციპალური ნარჩენების შეგროვებისა და დამუშავების წესი”-ს 
შესახებ საქართველოს მთავრობის 2016 წლის 1 აპრილის №159 დადგენილებით დამტკიცებული 
ტექნიკური რეგლამენტის მოთხოვნების შესაბამისად;

 წარმოდგენილ დოკუმენტში არასწორია ხელფრთიანებთან და ქვეწარმავლებთან დაკავშირებით 
მითითებული საკონსერვაციო სტატუსები, მაგალითად:  “საქართველოს „წითელი ნუსხის“ 
დამტკიცების შესახებ“ საქართველოს მთავრობის 2014 წლის 20 თებერვლის  №190 დადგენილების 
შესაბამისად, ხელფრთიანებიდან -  სამფერი მღამიობი Myotis emarginatus – LC  და ბრანდტის 
მღამიობი Myotis brandtii - LC არ არის წითელი ნუსხით დაცული სახეობა. საჭიროა აღნიშნული 
ჩანაწერები დაკორექტირდეს საქართველოს მთავრობის 2014 წლის 20 თებერვლის  №190 
დადგენილებით დამტკიცებული საქართველოს „წითელ ნუსხაში“ მოცემულ სახეობებზე, მათი 
მდგომარეობისა და დაცულობის სტატუსების (ე.წ. საკონსერვაციო სტატუსი) შესაბამისად;

 საჭიროა მდინარე მტკვრის ნაპირებზე ფრაგმენტულად შემორჩენილ ჭალის ტყეში გავრცელებულ 
სახეობებს შორის ოფის (Populus nigra), ჭალის ვერხვის (Populus canescens), ტირიფის (Salix alba), 
ასევე ტყიან მასივებში მცირე ჯგუფებად ან ცალკეული ძირების სახით გავრცელებული 
„საქართველოს წითელი ნუსხით“ დაცული სახეობების  უხრავის (Ostrya carpinifolia) (EN) და 
უთხოვარის (Taxus baccata) (VU) უწყვეტობის შენარჩუნება;

 სგშ-ის ანგარიშში დაზუსტდეს სტრატეგიული დოკუმენტის რევიზიასთან დაკავშირებული 
საკითხები; 

 გარემოსდაცვითი მონიტორინგის ჩატარება და შედეგები თანხვედრაში იყოს სტრატეგიული 
დოკუმენტის რევიზიასთან;

 რევიზიის დროს სტრატეგიული დოკუმენტის განხორციელებით გამოწვეული გარემოზე 
ზემოქმედების სრული ანალიზისთვის სასურველია მონიტორინგს დაექვემდებაროს, სგშ-ის 
ანგარიშის მიხედვით, ჰაერზე, ხმაურზე, სასმელ და ზედაპირულ წყალზე ჩატარებული 
მონიტორინგის შესაბამისი ინდიკატორები და სამონიტორინგო წერტილები;

 მდ. მტკვრის ძირითადი შენაკადების ჩამონათვალს აკლია მდ. ფარავანი. ამასთან მდ. მტკვარს 
მყინვარული საზრდოობა არ აქვს (გვ. 77). დამატებით, მიზანშეწონილია გრაფიკული ნაწილით 
წარმოდგენილი რუკების ლეგენდაში ტერმინი „ჰიდროლოგია“ შეიცვალოს ტერმინით 
“ჰიდროგრაფიული ქსელი”.

3. ეს ბრძანება გაეგზავნოს სსიპ სივრცითი და ქალაქთმშენებლობითი განვითარების სააგენტოს;
4. ეს ბრძანება ძალაში შევიდეს სსიპ სივრცითი და ქალაქთმშენებლობითი განვითარების სააგენტოს მიერ 
ამ ბრძანების გაცნობისთანავე;
5. 5 დღის ვადაში ბრძანება განთავსდეს გარემოსდაცვით საინფორმაციო პორტალზე, სსიპ სივრცითი და 
ქალაქთმშენებლობითი განვითარების სააგენტოს ოფიციალურ ვებგვერდზე, ბორჯომის 
მუნიციპალიტეტის მერიის საინფორმაციო დაფასა და ოფიციალურ ვებგვერდზე;
6. ეს ბრძანება შეიძლება გასაჩივრდეს თბილისის საქალაქო სასამართლოს ადმინისტრაციულ საქმეთა 
კოლეგიაში (თბილისი, დავით აღმაშენებლის ხეივანი №64) მხარის მიერ მისი ოფიციალური წესით 
გაცნობის დღიდან ერთი თვის ვადაში.

